
            Mons   Lawrenz  Sciberras

Il-qari li nisimgħu kull nhar ta’ Ħadd fil-quddies qiegħed imqassam fuq perijodu ta’ tlitt snin.  U s-sena reġa imiss is-sena A.  Għalhekk billi l-istess żmien tar-Randan huwa wieħed ta’ mixja partikulari, l-qari ta’ l-ewwel Ħadd tar-Randan jitlaq  preċiżament mill-ħolqien u l-waqa tal-bniedem. Din il-mixja spiritwali simbolikament titlaq mid-dlam u s-swedija ta’ l-irmied li warajh hemm il-kruha tad-dnub,  biex iwassalna għad-dawl u l-bjuda tal-qawmien.  Għaliex l-isforzi spiritwali kollha li tagħmel il-Knisja matul dan iż-żmien partikulari tas-sena liturġika, inklużi l-eżerċizzi spiritwali, l-irtiri, u sewwa li wieħed isib ħin biex imur jismagħhom iridu iwasslu fil-mogħdija u mixja  tal-bniedem mid-dnub għal grazzja. 

Alla sawwar

Is-silta ta’ l-ewwel Ħadd, jiġifieri l-ħolqien tal-bniedem u ftit wara il-waqa u ċ-ċaħda tiegħu ta’ Alla, Gunkel isejħilha il-“ġawhra” tat-Testment il-Qadim kollu. F’sentenza waħda u relattivament qasira l-awtur sagru jgħallem u jinsisti li l-bniedem huwa magħmul minn żewġ elementi, li għalkemm huma differenti u opposti għal xulxin, għaliex hemm materja u spirtu, imma dawn qiegħdin jgħixu fl-istess ħlejqa. Dan huwa l-bniedem, il-kapolavur tal-ħolqien ta’ Alla.  Il-verb “sawwar” bil-Lhudi  yasar, huwa dak użat għal min  jaħdem fit-tafal, mela ħaddiem il-fuħħari. Dan ifisser li huwa jista jagħti kwalunkwe forma lit-tafal li jkollu f’idejh.  Hekk - dejjem biex jifhem minn jaqra - għamel Alla mal-bniedem. Huwa sawwru kif ried u skond il-gosti tiegħu: ħadd ma indaħallu lil Alla fit-tifsila tal-bniedem.  Il-bniedem huwa ħolqien ta’ Alla li jista kollox.

Iżda dan ma kienx biżżejjed biex il-bniedm iżomm u jgħix:  Kellu bżonn ta’ xi ħaġa oħra wisq aktar għolja, nobbli u li ġejja direttament minn għand sid il-ħajja, mela minn għand Alla.  U l-Bibbja tkompli: “U nefaħlu (Alla) n-nifs tal-ħajja fi mnifsejh, u l-bniedem ħa r-ruħ”. (Ġen 2,7). U hawn qiegħda d-differenza bejn il-ħolqien l-ieħor kollu u l-bniedem. Il-bniedem għandu xebħ intimu ma Alla. Dan in-nifs spiritwali tal-ħajja Alla ma taħ lil ebda krejatura oħra li kien għadu kemm ħalaq, imma biss lil bniedem. Għalhekk huwa l-kapulavur. Dak li aktar il-quddiem Santu Wistin u l-iskolastiċi l-oħra kollha miegħu San Tumas minn Akwino, isejhulha ruħ spiritwali. U l-effetti ta’ din ir-ruħ nafuhom għaliex il-bniedem kapaċi jifhem, irid, u jirraġuna; effetti li ma narawhomx fl-ebda annimal ieħor. Issa Santu Wistin dejjem biex juri n-nobilta’ ta’ ruħ il-bniedem jagħmel dan is-silloġismu; Dak li huwa spiritwali huwa immortali; ruħ il-bniedem hija spiritwali; mela ruħ il-bniedem hija immortali, ma tmutx.

Il-prova fil-ġnien

Alla lil dan il-bniedem qiegħdu  fi ġnien. Issa fil-mentalita semita għalihom il-ġnien  ifisser li l-bniedem kien f’post kuntent, ferħan, qiegħed fiċ-ċentru tiegħu, ma jonqsu xejn u dan għaliex kien qrib tal-Ħallieq tiegħu.  Pero’ Alla ried jagħmel prova lil bniedem, kif qabel kien diġa għamel ukoll lil Anġli. Issa anke dawn l-anġli, hemm min baqa fidil għal prova li għamillu Alla u hemm min tilifha. (Apk 12,7-9). Issa l-awtur sagru kif se iwassal fil-konkret x’kienet din il-prova lil qarrejja tiegħu, mela lilna wkoll?  Inqegħda bi storja li tixbaħ u għandha ħafna mir-rejalta’ tal-ħajja. 

Il-kapitlu tlieta jibda dritt bil-kelma “is-serp”, bil-Lhudi ħan-naħax. Ara il-Malti kemm joqrob, Aħna ngħidu ħanex.  Innota li dan kien wieħed speċjali, uniku ta’ kapaċita singulari. U dan nafuh għaliex l-kittieb sagru quddiem in-nom serp kiteb l-artiklu determinattiv. “is-serp”. Barra dan, is-serp kien tassew wieħed speċjali għaliex insibu li “kien l-iżjed ħażin”, fis-superlattiv, l-aktar ħajjen, moħħu jilħaqlu tassew,makakk u għaqli kif hemm ukoll f’Mattew 10,16.  Ta’ min ifakkar, li f’dawk iż-żminijiet kien hemm is-serp qaddis, simbolu tal-bosta divinita’ fil-ħxejjex,  serp li jħares u jgħasses l-imqades tagħhom, u fuq kollox serp li iwassal il-fertilita’. Serp li kważi in-nies kienu jħarsu lejn bħala alla tagħhom, mela għandu fih xi forma ta’ divinita’.

Iżda d-demonju kif ippreżenta lilu nnifsu quddiem Eva? Uħud minn Missirijiet il-Knisja qalu li dan daħal ġo serp veru u irnexxilu iqarraq b’Adam u Eva. Iżda din tidher wisq il-bogħod għaliex Adam kien għadu kemm ta l-isem lil annimali kollha, , immela issa  annimal qatt ma jista jasal biex iqarraq bil-bniedem.  Filun u Klement ta’ Lixandra jżommu li s-serp kien biss simbolu tal-ħsibijiet ħżiena, li nibtu f’ qalb Adam u Eva. Iżda dan ma setax  isir, għaliex Adam u Eva kienu għadhom fi stat ta’ innoċenza, u allura kienu inkapaċi ta’ tentazzjonijiet interni.  Xi awturi moderni mbagħad iżommu li d-demonju seta deher f’vizjoni tal-fantasija.  Hekk Patri Lagrange jżomm li hija biss dehera, kważi dell.

Illum iżommu li fil-waqt li veru kien hemm it-tentazzjoni pero’  din ġiet miktuba taħt simbolu lettararju.  Dan ġie meħud mill-ambjent semita, u intuża s-serp biex ifisser it-tentazzjoni fl-aqwa tagħha.  Nafu fi sgur li l-popolin kien waqa’ f’idolatrija kbira lejn is-serp, kien jadurah.

It-tentazzjoni:

Is-serp rabat u beda t-tentazzjoni  tiegħu ma dak li kkmanda Alla. “Minnu li Alla qalilkom biex ma tieklu minn ebda siġra tal-ġnien?”  U qabbeż fin-nofs tlitt raġunijiet għaliex. Semma (a) il-mewt, (b) il-ftuħ ta’ l-għajnejn, u (c) isiru bħal Alla. Id-demonju wiegħed awtonomija assoluta tal-bniedem minn Alla li ħalqu.   Ried li Ala ma jindaħallu  qatt lilu. U din il-ħaġa niżlet ħafna fil-qalb tal-bniedem.  Barra dan l-istess tentazzjoni fiha tlitt aspetti u taqsimiet. L-ewwel l-aspett dak  fiżiku: “Tajba għal ikel”. It-tieni l-aspett tal-konkupixxenza, ġibdiet tal-ġisem; “tiġbdek tħares lejha”. U it-tielet l-aspett ta’ xewqa kbira u qawwija, “siġra għad-dehen ta’ min jixtieha”. Għaliex anke bix-xewqa biss, imma vera wieħed jasal biex jikser il-liġI ta’ Alla. Quddiem din it-tentazzjoni vera u reali li tfisser li l-bniedem ried u xtaq milja ta’ ħajja, kif ukoll is-setgħa bħal dik ta’ Alla, li l-bniedem ċeda u ma obdiex l-ordni li kien tah qabel Alla. 

U d-dnub daħħa ukoll l-effetti marbutin sfiq miegħu. Wieħed kien li Adam u Eva tilfu dik il-konċentrazzjoni kbira i kellhom qabel. Fejn qabel qatt ma stħaw minn xulxin, issa induna li ma jixraqx li joqgħodu hekk.  Din jjtfisser l-espressjoni infetħulhom għajnejhom; u mhux biss imma intebħu. Mela indunaw, għarfu u ikkonkludew il-ħażin.  Fejn qabel ma kien jeżiżti ebda sinjal ta’ mistħija minn xulxin, issa kellhom  jinsatru u jinħbew anke minn xulxin. Kelma oħra li titlob tifsira hija l-kelma għarwenin.  Bil-Lhudi taqra għerûmin. Issa din il-kelma kemm fil-konsonanti kif ukoll fil-ħoss iddoqq ħafna ma’ l-aġġettiv li l-awtur sagru ta lis-serp, għarum, li ifisser ħajjen, makak, ħażin, malizzjuż. Mela meta obdew lis-serp, Adam u Evan induna li issa għandhom xi ħaġa bħal tiegħu. Hawn l-awtur jilgħab bl-aġġettiv użat mas-serp għarum, u x’ġara minn Adam u Eva indunaw li huma għerumin.  U x’kienet din il-ħaġa? Li huwa saru ħżiena, saru malizzliżi, saru makakki, issa aktar qiegħdin tas-serp-xitan milli ta’ dak Alla li ħalaqhom u qiegħdhom fil-ġnien, mela fl-istat tal-grazzja.  Dak li ġara wara li sar id-dnub. U bir-raġun li huma stħaw u staħbew.

Dnub-grazzja

Il-Knisja issa tieħu silta fejn Pawlu juri id-differenza bejn il-mewt li daħlet ħtija ta wieħed, fil-kas tagħna huwa Adam, u l-ġustifikazzjoni, li din ukoll daħlet permezz ta’ bniedem ieħor: dan huwa il-Feddej, Ġesù. Anzi San Pawl f’din is-silta lir-Rumani isaħħah li id-dnub ta’ l-ewlenin ġenituri kien  dak tad-diżubbidjenza. Naturalment miegħu imbagħad hemm marbut dak tas-suppervja. Li iridu isiru daqs Alla.

 Pawlu issa jgħallem u joħroġ  il-kuntrast u jgħid li wara kellha tkun l-ubbidjenza ta’ Ġesù li għamel ir-rieda ta’ Missieru, ġie fid-dinja u b’demmu ħelisna minn dik l-ewwel saħta li bdiet fil-ġnien tal-Għeden. Għalhekk l-aħħar kelma li qal fuq is-salib kienet “Kollox mitlum”. Ifisser jiena għamilt u komplejt sa l-aħħar il-missjoni li bgħattni (Missier) biex inkompli. 

Issa tajjeb li wieħed iniżżilha sewwa u jipperswadi lilu nnifsu li f’ruħ il-bniedem id-dnub u l-grazzja ta’ Alla dawn it-tnejn ma joqgħodux flimkien. Jew dlam, jew dawl, jew mewt jew ħajja, jew għadu inkella ħabib, jew Adam il-qadim inkella Ġesù.  U żmien ir-Randan jgħinna biex nimxu u nagħmlu pass fil-kwalita u l-imġieba ta’ ħajjitna. 

